









































	林下清课二十条并图
	燈一龕
	小齋幽寂。夜雨篝燈。坐對終夕。為戴髮僧。

	高枕
	樊籠解脫。每遇暑晝時。飽食緩行。繼以偃息。自欣骨節有少趣。

	禮佛
	非能雅究三昧。五蘊全空。第奉皈依。以警妄衷。

	烹茗
	顧渚天地。吳越所尚。中冷惠泉。須知火候。一盞風生。其樂奚如。

	展畫
	宋元名筆。不及盡睹。獨於近代名家。時獲鑒賞。以清胸臆。

	焚香
	磁爐沈速。爇火時溫。幽芬馡滿。四壁生馨。

	月上
	幾樹梧桐。一輪初駕。微風飄拂。景色可喜。

	主客真率
	床頭積醞。魚菜可辨。往來無拘。形骸殊適。

	灌花
	盆草時卉。牎前種種植之。以見生意。

	竹（上疑脫一字）

	數竿蒼玉。青翠如沐。日影篩金。風奏瑤琴。

	摹帖
	前代遺墨。性拙不能盡得其彀。時切效顰。庶幾腕中自有生意。

	山游
	小艇搖曳。秋水清泚。尋名山以遨遊。暢然而得真趣。

	 薄醉 

	醇酒清歌。聊適餘興。毋蹈沈酣。德儀兼令。

	夜坐
	蒲團孤坐。萬籟俱寂。人境自遠。此際不知在塵埃間著。

	聽雨
	人事不擾。坐聽雨聲。北牕微風。涼颸時襲。於此悠然入莊周之境。

	閱耕
	游目青畬。煢哉夏畦。歌發緩行。筋力忘疲。

	觀史
	理學名書。老眼不入。裨談襍誌。聊以永日。

	新筍
	春芽可羹。亦能佐茗。良友劇談。勝事可人。

	洗研
	臨池滌垢。端歙時潤。霧捲松膏。千軍常勝。

	賞雪
	長林初霽。璚瑤盈尺。呼僮命觴。心膽澄澈。


